
نعت
نہ رخشِ عقل، نہ کسب و ہنر کی حاجت ہے
نبیؐ کی نعت ریاضت نہیں، سعادت ہے

یہ کافروں کا بھی ایماں تھا اُن کے بارے میں
جو اُنؐ کے پاس امانت ہے، با حفاظت ہے

ہے امر اُنؐ کا ہمارے لیے خدا کا امر

کہ جو ہے اُن کی اطاعت، خدا کی طاعت ہے

ہے اُن کا ذکرِ گرامی عروجِ نطق و بیاں
یہ اُنؐ کی نعت مِرے شعر و فن کی عظمت ہے

مجھ ایسا عاصی و تقصیر وار کیسے کہے

رُسولِ پاکؐ مجھے آپ سے محبت ہے

کہاں ہے لائقِ شانِ نبیؐ مرا لکھا

مگر یہ حرفِ شکستہ بھی رشکِ قسمت ہے
٭٭٭
یوں تو کوئی دوش نہیں تھا کشتی کا ، پتواروں کا
ہم نے خود ہی دیکھ لیا تھا ایک سراب کناروں کا
جھڑتی اینٹیں سُرخ بُرادہ کب تک اپنے ساتھ رکھیں
وقت چھتوں کو چاٹ رہا ہے ، دشمن ہے دیواروں کا
تیز ہوا نے تنکا تنکا آنگن آنگن دان کیا
گم صُم چڑیا طاق میں بیٹھی سوچ رہی ہے پیاروں کا
سُرخ گلابوں کی رنگت بھی اچھی ہے پر سوچتا ہوں
قوس و قزح سی اُس کی آنکھیں ، رنگِ حیا  رخساروں کا
کاش سروں کی بھی قیمت ہو دستاروں کے میلے میں
کاش وفا بھی جنسِ گراں ہو طور تِرے بازاروں کا
دھوکہ دینے والی آنکھیں ، دھوکہ کھا بھی لیتی ہیں
راکھ اُڑا کے دیکھ تو لیتے رنگ ہے کیا انگاروں کا
من میں غم کے پھول کھلیں تو لفظ مہکنے لگتے ہیں
دل آنگن بھی دیکھا ہوتا ، تم نے خوش گُفتاروں کا
بند گلی بھی خود میں جانے رستے کتنے رکھتی ہے
ہم دروازے کھوج نہ پائے ، دوش ہے کیا دیواروں کا
ایسا تھا کہ آنچل بن کے دھرتی کو سُکھ دینا تھا
ورنہ امبر بھی کیا کرتا ، سورج ، چاند ، ستاروں کا
بس یادوں کی کو مل رُت میں عمر تمام گزر جائے
ورنہ احمدؔ ہجر کا موسم ، موسم ہے آزاروں کا
٭٭٭
مفقود جہاں تھے سبھی آثارِ فضیلت
واں ناز سے باندھی گئی دستارِ فضیلت
میں سادہ روش بات نہ سمجھا سکا اُن کو

حائل تھی کہیں بیچ میں دیوارِ فضیلت
کردار ہی جب اُس کے موافق نہ اگر ہو

کس کام کی ہے آپ کی گفتارِ فضیلت
آؤ کہ گلی کوچوں میں بیٹھیں، کریں باتیں
دربارِ فضیلت میں ہے آزارِ فضیلت
اب صوفی و مُلا بھی ہیں بازار کی رونق

اب سجنے لگے جا بجا بازارِ فضیلت
آیا ہے عجب زہد فروشی کا زمانہ

رائج ہوئے ہیں درہم و دینارِ فضیلت
آنکھوں میں ریا، ہونٹوں پہ مسکان سجائے

ملتے ہیں کئی ایک اداکارِ فضیلت
بس علم و حلم، عجز و محبت ہو جس کے پاس

گر ہے کوئی تو وہ ہے سزاوارِ فضیلت
احمدؔ وہ اگر رمزِ سخن پا نہیں سکتے

ہوتے ہیں عبث آپ گناہگارِ فضیلت

٭٭٭
لب لرزتے ہیں روانی بھی نہیں
گو کہانی سی کہانی بھی نہیں
چاندنی ٹھہری تھی اِس آنگن میں کل

اب کوئی اس کی نشانی بھی نہیں
رابطہ ہے پر زماں سے ماورا

فاصلہ ہے اور مکانی بھی نہیں
حالِ دل کہنا بھی چاہتا ہے یہ دل

اور یہ خفّت اُٹھانی بھی نہیں
غم ہے لیکن روح پر طاری نہیں
شادمانی، شادمانی بھی نہیں
جس میں آخر ہنستے بستے ہیں سبھی
یہ کہانی، وہ کہانی بھی نہیں
کچھ کچھ اندازہ تھا اس دل کا مجھے

عشق ایسا ناگہانی بھی نہیں
یاد رہ جائے گی بس اک آدھ بات

داستاں یہ جاودانی بھی نہیں
کل مری بستی میں اک سیلاب تھا

آج دریاؤں میں پانی بھی نہیں
گو ہماری ترجماں ہے یہ غزل

یہ ہماری ترجمانی بھی نہیں

٭٭٭
ٹی وی اینکرز
وہ مرے دوست تھے یا دشمن تھے

میری بے چارگی پہ روتے تھے

غم غلط ہو گیا مرا آخر

٭٭٭

جانے کیا ہو گیا ہے کچھ دن سے

وحشتِ دل سوا ہے کچھ دن سے

لاکھ جشنِ طرب مناتے ہیں
روح نوحہ سرا ہے کچھ دن سے

ہے دعاؤں سے بھی گُریزاں دل

ربط ٹوٹا ہوا ہے کچھ دن سے

روح، تتلی ہو جیسے صحرا میں
اور آندھی بپا ہے کچھ دن سے

میں اُسے دیکھ تک نہیں سکتا

وہ مجھے تک رہا ہے کچھ دن سے

میں تو ایسا کبھی نہ تھا احمدؔ

یہ کوئی دوسرا ہے کچھ دن سے
٭٭٭

سنگ ہوا کے کھیل رچانا بھول گئے

شام ڈھلی تو دیپ جلانا بھول گئے

دل آنگن میں دھوپ غموں کی کیا پھیلی
جگنو آنکھوں میں مسکانا بھول گئے

تعبیروں کی تعزیروں کا خوف رہا

وہ سمجھے ہم خواب سنانا بھول گئے

صدیاں جیسے لمحوں میں آ ٹھہری ہوں

لمحے جیسے آنا جانا بھول گئے

جب قحطِ اجناس ٹلا احساس ہوا

بستی والے پھول اُگانا بھول گئے

سِسکی سِسکی ہونٹوں کو مسکان کیا
پلکوں پلکوں باڑ لگانا بھول گئے

تیز ہوا کو خاک اُڑانا یاد رہا

بادل کیوں بارش برسانا بھول گئے

بے صبری یادیں رستے میں آن ملیں
ہم دیوانے گھر بھی جانا بھول گئے

بادِ صبا نے اور دریچے دیکھ لئے

ہم بھی احمدؔ گیت سہانا بھول گئے
٭٭٭
ایک خیال کی رو میں ۔۔۔
کہیں سنا ہے

گئے زمانوں میں
لوگ جب قافلوں کی صورت

مسافتوں کو عبور کرتے

تو قافلے میں اک ایسا ہمراہ ساتھ ہوتا

کہ جو سفر میں
تمام لوگوں کے پیچھے چلتا

اور اُس کے ذمّے یہ کام ہوتا

کہ آگے جاتے مسافروں سے

اگر کوئی چیز گر گئی ہو

جو کوئی شے پیچھے رہ گئی ہو

تو وہ مسافر

تمام چیزوں کو چُنتا جائے

اور آنے والے کسی پڑاؤ میں ساری چیزیں
تمام ایسے مُسافروں کے حوالے کر دے

کہ جو منازل کی چاہ دل میں لئے شتابی سے

اپنے رستے تو پاٹ آئے

پر اپنی عجلت میں کتنی چیزیں
گرا بھی آئے ، گنوا بھی آئے

میں سوچتا ہوں

کہ زندگانی کے اس سفر میں
مجھے بھی ایسا ہی کوئی کردار مل گیا ہے

کہ میرے ہمراہ جو بھی احباب تھے

منازل کی چاہ دل میں لئے شتابی سے

راستوں پر بہت ہی آگے نکل گئے ہیں
میں سب سے پیچھے ہوں اس سفر میں
سو دیکھتا ہوں کہ راستے میں
وفا، مروت، خلوص و ایثار، مہر و الفت

اور اس طرح کی بہت سی چیزیں
جگہ جگہ پر پڑی ہوئی ہیں
میں اپنے خود ساختہ اُصولوں کی
زرد گٹھری میں ساری چیزیں سمیٹتا ہوں

اور اپنے احساس کے جلو میں
ہر اک پڑاؤ پہ جانے والوں کو ڈھونڈتا ہوں

پر ایسا لگتا ہے

جیسے میرے تمام احباب منزلوں کو گلے لگانے

بہت ہی آگے نکل گئے ہیں
یا میں ہی شاید
وفا، مروت، خلوص و ایثار، مہر و الفت

اور اس طرح کی بہت سی چیزیں سمیٹنے میں کئی زمانے بتا چکا ہوں۔
٭٭٭

پسِ مرگِ تمنا کون دیکھے
مرے نقشِ کفِ پا کون دیکھے
کوئی دیکھے مری آنکھوں میں آکر

مگر دریا میں صحرا کون دیکھے
اب اس دشتِ طلب میں کون آئے

سرابوں کا تماشہ کون دیکھے
اگرچہ دامنِ دل ہے دریدہ
درونِ نخلِ تازہ کون دیکھے
بہت مربوط رہتا ہوں میں سب سے

مری بے ربط دُنیا کون دیکھے
شمارِ اشکِ شمعِ بزم ممکن

ہمارا دل پگھلتا کون دیکھے
میں کیا دیکھوں کہ تم آئے ہو ملنے

کھلی آنکھوں سے سپنا کون دیکھے
میں جیسا ہوں، میں ویسا تو نہیں ہوں

مگر جیسا ہوں ویسا کون دیکھے
٭٭٭

کہیں تھا میں، مجھے ہونا کہیں تھا

میں دریا تھا مگر صحرا نشیں تھا

شکست و ریخت کیسی، فتح کیسی
کہ جب کوئی مقابل ہی نہیں تھا

ملے تھے ہم تو موسم ہنس دیئے تھے

جہاں جو بھی ملا، خنداں جبیں تھا

سویرا تھا شبِ تیرہ کے آگے

جہاں دیوار تھی، رستہ وہیں تھا

ملی منزل کسے کارِ وفا میں
مگر یہ راستہ کتنا حسیں تھا

جلو میں تشنگی، آنکھوں میں ساحل

کہیں سینے میں صحرا جاگزیں تھا

٭٭٭

جز رشتۂ خلوص یہ رشتہ کچھ اور تھا

تم میرے اور کچھ، میں تمھارا کچھ اور تھا

جو خواب تم نے مجھ کو سنایا، تھا اور کچھ

تعبیر کہہ رہی ہے کہ سپنا کچھ اور تھا

ہمراہیوں کو جشن منانے سےتھی غرض

منزل ہنوز دور تھی، رستہ کچھ اور تھا

اُمید و بیم، عِشرت و عُسرت کے درمیاں
اک کشمکش کچھ اور تھی، کچھ تھا، کچھ اور تھا

ہم بھی تھے یوں تو محوِ تماشائے دہر پر

دل میں کھٹک سی تھی کہ تماشا کچھ اور تھا

جو بات تم نے جیسی سنی ٹھیک ہے وہی
میں کیا کہوں کہ یار یہ قصّہ کچھ اور تھا

احمدؔ غزل کی اپنی روش اپنے طَور ہیں
میں نے کہا کچھ اور ہے، سوچا کچھ اور تھا
٭٭٭

کوئی مہرباں نہیں ساتھ میں، کوئی ہاتھ بھی نہیں ہات میں
ہیں اداسیاں مری منتظر سبھی راستوں میں جِہات میں
ہے خبر مجھے کہ یہ تم نہیں، کسی اجنبی کو بھی کیا پڑی
سبھی آشنا بھی ہیں روبرو، تو یہ کون ہے مری گھات میں
یہ اداسیوں کا جو رنگ ہے، کوئی ہو نہ ہو مرے سنگ ہے

مرے شعر میں، مری بات میں، مری عادتوں میں، صفات میں
کریں اعتبار کسی پہ کیا کہ یہ شہر شہرِ نفاق ہے

جہاں مسکراتے ہیں لب کہیں، وہیں طنز ہے کسی بات میں
چلو یہ بھی مانا اے ہمنوا کہ تغیّرات کے ماسوا

نہیں مستقل کوئی شے یہاں، تو یہ ہجر کیوں ہے ثبات میں
مری دسترس میں بھی کچھ نہیں ، نہیں تیرے بس میں بھی کچھ نہیں
میں اسیرِ کاکلِ عشق ہوں، مجھے کیا ملے گا نجات میں
٭٭٭

چشمِ خوش خواب، فہمِ رسا چاہیے
اک دریچہ دُروں میں کھلا چاہیے
سر میں سودا بھی ہے، دل میں وحشت بھی ہے

رختِ صحرا نوردی کو کیا چاہیے
ہم ہی دیکھیں کہاں تک تجھے آئینے
اب تجھے بھی ہمیں دیکھنا چاہیے
عیب کیوں ہو گئے میرے سارے ہُنر

اُن کو ساتھی نہیں ، ہمنوا چاہیے
منتظر ریت بھی، بادِ صر صر بھی ہے

بس تماشے کو اک نقشِ پا چاہیے
خامشی ایک دن مجھ سے کہنے لگی
کم سخن ہو بہت، بولنا چاہیے
میں نے سوچا ہے میں ہی وفا کیوں کروں

کیا مجھے اس طرح سوچنا چاہیے؟
٭٭٭

شکستہ پر ، شکستہ جان و تن ہوں

مگر پرواز میں اپنی مگن ہوں

خود اپنی دھوپ میں جلتا رہا ہوں

خود اپنی ذات پر سایہ فگن ہوں

میں دیواروں سے باتیں کر رہا ہوں

وہ کہتے ہیں میں کتنا کم سخن ہوں

وہ کب کا منزلوں کا ہو چکا ہے

میں جس کا منتظر ہوں خیمہ زن ہوں

بلا کی دھوپ نے چٹخا دیا ہے

میں جیسے کچی مٹی کا بدن ہوں

ستمگر ہو کہ بھی شکوہ کناں وہ

یہ میں ہوں کہ جبینِ بے شکن ہوں

یہ میں کیا ہو گیا ہوں تجھ سے مل کر

کہ خوشبو ہوں، ستارہ ہوں، پون ہوں

جنوں کی اک گرہ مجھ پر کھلی ہے

تو سرشاری کے خط پر گامزن ہوں

رہی ہجرت سدا منسوب مجھ سے

وطن میں ہو کے احمد بے وطن ہوں

٭٭٭

جاگتی آنکھوں کے کچے رنگوں سے گندھے ایک خواب کی کہانی 
کوئلے سے دیواریں کالی کرتا ہے

اس بچے کے پاس قلم نہ بستہ ہے

ایک کتاب چُرا لایا ہے آج بھی وہ

آج بھی سب سے چھپ کر اُس کو تکتا ہے

اُجلے پیراہن میں ہنستے بچوں کو

روز مدرسے جا کر دیکھا کرتا ہے

کیا میں بھی اک روز مدرسے جاؤں گا

روز سویرے اُٹھ کر سوچا کرتا ہے

آنکھوں میں قندیلیں جلتی رہتی ہیں
چہرے پر اک سایہ لرزاں رہتا ہے

جس قطرے کو ہوا اُڑائے پھرتی ہے

سیپ میں ہو تو موتی بھی ہو سکتا ہے

کوئلے سے لکھی تحریریں پوچھتی ہیں
اس بچے سے کس کا کیا کیا رشتہ ہے

مانا اپنے خوابوں میں وہ تنہا ہے

تعبیروں میں تو ہم سب کا حصّہ ہے
٭٭٭

اگرچہ وقت کے تیور کڑے تھے

مگر ہم زندگی سے کب لڑے تھے

فرارِ زیست ممکن ہی نہیں تھا

شجر کے پاؤں مٹی میں گڑے تھے

محبت بھی وہی، دنیا وہی تھی
وہی دریا، وہی کچے گھڑے تھے

وہ کب کا جا چکا تھا زندگی سے

مگر ہم بانہیں پھیلائے کھڑے تھے

اور اب تو موم سے بھی نرم ہیں ہم

کوئی دن تھے کہ ہم ضد پر اڑے تھے

رہا سر پر سلامت غم کا سورج

کم از کم اپنے سائے سے بڑے تھے

سراسیمہ سی کیوں تھی ساری بستی
بھنور تو دور دریا میں پڑے تھے

ملا وہ، کہہ رہا تھا خوش بہت ہوں

مگر آنکھوں تلے حلقے پڑے تھے

تو کیا تم نے ہمیں دھوکے میں رکھا

وفا بھی تھی یا افسانے گھڑے تھے

خزاں پہلے پہل آئی تھی اُس دن

وہ بچھڑا تو بہت پتے جھڑے تھے

وفا، مہر و مروت اور یہ دنیا
ہماری عقل پر پتھر پڑے تھے

شبِ فرقت ستارے تھے کہ آنسو

نگینے خلعتِ شب میں جڑے تھے

ہمیں احمد صبا نے پھر نہ دیکھا
کہ ہم برگِ خزاں آسا پڑے تھے
٭٭٭

یہ حقیقت بھی خواب ہے شاید
تشنگی بھی سراب ہے شاید
کچھ کسی کو نظر نہیں آتا

روشنی بے حساب ہے شاید
میں سزا ہوں تری خطاؤں کی
تو مرا انتخاب ہے شاید
یہ جسے ہم سکون کہتے ہیں
باعثِ اضطراب ہے شاید
اُس کا لہجہ گلاب جیسا ہے

طنز خارِ گلاب ہے شاید
ہر نئی بار اک نیا پن ہے

وہ غزل کی کتاب ہے شاید
کیا محبت اُسے بھی ہے مجھ سے

مختصر سا جواب ہے "شاید"

میں بھی محرومِ خواب ہوں احمد

وہ بھی زیرِ عتاب ہے شاید
٭٭٭

دریا ملے ، شجر ملے ، کوہِ گراں ملے

بچھڑے مسافروں کا بھی کوئی نشاں ملے

یہ وصل بھی فریبِ نظر کے سوا نہیں
ساحل کے پار دیکھ زمیں آسماں ملے

ایسی جگر خراش کہاں تھیں کہانیاں
راوی کے رنج بھی تو پسِ داستاں ملے

جانے مسافروں کے مقّدر میں کیا رہا

کشتی کہیں ملی تو کہیں بادباں ملے

جس کو جنوں کی زرد دوپہروں نے چُن لیا
شامِ سکوں ملی ، نہ اُسے سائباں ملے

بارش میں بھیگتی رہی تتلی تمام شب

آئی سحر تو رنگ دھنک میں عیاں ملے

پختہ چھتیں بھی اب کے یقیں سے تہی ملیں
پکے گھروں میں خوف کے کچے مکاں ملے

احمدؔ یہ دل کا شہر تو حیران کر گیا
جھرنے کہیں ملے ، کہیں آتش فشاں ملے

٭٭٭

صحرا صحرا دوپہریں ہیں، بادل بادل شام

دل نگری کی رات اداسی، چنچل چنچل شام

ڈالی ڈالی پھول ہیں رقصاں، دریا دریا موج

تتلی تتلی نقش ہیں رنگیں، کومل کومل شام

رنگِ جنوں دل دیوانے پر دید کے پیاسے نین
تیری گلی، تیری دہلیزیں، پاگل پاگل شام

نین ہیں کس کے، یاد ہے کس کی، کس کے ہیں آنسو

کس کی آنکھوں کا تحفہ ہیں، کاجل کاجل شام

رات کی رانی، اوس کا پانی، جگنو ، سرد ہوا

مُسکاتی، خوشبو مہکاتی، جنگل جنگل شام

ڈوبتا سورج، سونا رستہ، آس کے بجھتے دیپ
مایوسی کی گرد میں لپٹی اُتری پل پل شام

رنگ سنہرا، دھوپ سا اُس کا، گیسو جیسے رات

چاند سا اُجلا اُجلا چہرہ، اُس کا آنچل شام

خواب میں جب سے آیا ہے وہ، سوچوں میں گم ہوں

کیا ہو جو تعبیر بتانے آ جائے کل شام

احمد کوئی نظم سُناؤ کچھ تو وقت کٹے

تنہا تنہا دل بھی ہے اور بوجھل بوجھل شام
٭٭٭
ماخذ:شاعر کے بلاگ رعنائیِ خیال سے

تدوین اور ای بک کی تشکیل: اعجاز عبید
